MINUTI 

KAMRA TAD-DEPUTATI

L-GĦAXAR PARLAMENT

KUMITAT PERMANENTI DWAR L-AFFARIJIET BARRANIN U EWROPEJ
LAQGĦA NRU. 91
L-Erbgħa, 4 ta’ Ottubru 2006  

Il-Kumitat Permanenti dwar l-Affarijiet Barranin u Ewropej iltaqa' fil-Palazz, il-Belt Valletta,  fis-7.35 p.m.
L-Onor Jason Azzopardi, President tal-Kumitat, ippresieda.
PREŻENTI:  L-Onor Michael Asciak, l-Onor Evarist Bartolo, l-Onor Mario de Marco, l-Onor Clyde Puli u l-Onor George Vella.
Preżenti wkoll kien hemm l-Onor Michael Gonzi, l-Ambaxxatur Alfred Zarb u Dr Melanie Vella, research analyst mal-Kumitat Permanenti dwar l-Affairijiet Barranin u Ewropej.
Assenti:  Il-Ministru għall-Affarijiet Barranin u l-Onor Jose’ Herrera.
SKUŻATI:  L-Onor Leo Brincat kien insiefer fuq xogħol parlamentari.   

MINUTI

Il-Minuti tal-laqgħa Nru. 90 li saret fis-26 ta’ Lulju 2006 kienu konfermati.
KORRISPONDENZA
Iċ-Chairman iinforma lill-Kumitat li kien irċieva din il-korrispondenza:
Dokument 388

Ittra mill-Uffiċju ta’ Mr Speaker datata l-11 ta’ Awissu 2006 u annessa 


magħha ittra mill-President tal-Kummissjoni Ewropea datata s-17 ta’ 


Lulju 2006 dwar id-deċiżjoni li minn Settembru 2006 l-parlamenti 



nazzjonali se jibdew jirċievu direttament id-dokumenti kollha li toħroġ 


l-istess Kummissjoni.    
Wara diskussjoni, l-Kumitat qabel li:

(a) dan il-pass huwa żvilupp pożittiv fil-proċess demokratiku u

(b) it-twettiq ta’ din id-deċiżjoni teħieġ proċeduri ġodda u aktar riżorsi u li din il-kwestjoni għandha tiġi dikussa aktar fil-fond f’laqgħa konġunta bejn il-Kumitat Permanenti dwar ix-Xogħol tal-Kamra u l-Kumitat Permanenti dwar l-Affarijiet Barranin u Ewropej.
INFORMAZZJONI MILL-ONOR MICHAEL GONZI U L-ONOR GEORGE VELLA DWAR IS-SESSJONI INAWGURALI TA’ L-ASSEMBLEA PARLAMENTARI TAL-MEDITERRAN LI NŻAMMET FL-10 U L-11 TA’ SETTEMBRU 2006 F’AMMAN ĠEWWA L-ĠORDAN U LI MATULHA ĠIE DEĊIŻ LI S-SEGRETARJAT EŻEKUTTIV TA’ DIN L-ASSEMBLEA JKUN IBBAŻAT F’MALTA   
L-Onor Michael Gonzi u l-Onor George Vella taw ħarsa lejn inizjattivi li Malta ħadet minn mindu fl-1992 beda l-proċess li wassal għat-twaqqif ta’ l-Assemblea Parlamentari tal-Mediterran.  Huma saħqu fuq il-fatt li ż-żewġ naħat tal-Kamra taw kontribut siewi f’dan ir-rigward.  Waqt is-sessjoni inawgurali li saret f’Amman ħareġ ċar l-għarfien tal-pajjiżi membri għax-xogħol li Malta wettqet billi dawn taw appoġġ qawwi għall-kandidatura ta’ Malta biex tospita s-segretarjat eżekuttiv ta’ din l-assemblea tant li l-Kroazja, li wkoll kienet qed timmira biex tospita dan is-segretarjat, fl-aħħar irtirat il-kandidatura tagħha.        
Il-Kumitat radd ħajr lid-diversi personalitajiet fil-kamp politiku, diplomatiku u amministrattiv li taw is-sehem tagħhom biex twaqqfet l-Assemblea Parlamentari tal-Mediterran u biex Malta ntgħażlet biex tospita s-segretarjat ta’ din l-assemblea.
Fit-8.43 p.m. il-Kumitat aġġorna għal data u b’aġenda li tiġi komunikata aktar tard.     

JOHN  VELLA

SKRIVAN TAL-KUMITAT
KONFERMATI

JASON AZZOPARDI

CHAIRPERSON TAL-KUMITAT

